
RICORDANSE



Son nato proprio sotta a-a Campanassa[1]

e a vöxe sêu ciû votte a m'ha addesciôu;

ho faeto i primmi passi in sciä sêu ciassa

e i primmi zêughi ingenui ho là imparôu.


Sotto ö sêu archioto, poi, ûnn-a zôenetta[2]

m'ha misso e primme spinn-e drento a-o chêu:

zûgôu tant'ote aveimo a-a pignatetta

e ben se vôeimo finn-a da figgiêu.


L'aveiva i êuggi e ö nomme da Madonna,

biondi i cavelli e ö naso ûn po' in sciû;

ma a quella stondaionn-a de sêu nonna

che a me parlesse a no gh'andava zû.


A-a vëgia paivo ö figgio do demonio

e mi pe daghe paxe l'ho lascià,

però g'ho in pëto ûn çerto testimonio

che vê pêu dî se mai me l'ho ascördâ.


E manco m'ho ascordae i buin amixi

di zêughi, de barûffe e di mendin,[3]

pe quanto reizi o n'agge ö tempo grixi

ne-a mente e-i veddo sempre ancon piccin.





	↑ Campanassa: la storica Torre del Brandale.

	↑ Archioto: archivolto.

	↑ Mendin: merenda all'aperto in campagna.

